
S C E N O  I

Lou curat, soulet.

(Acabo la leituro de soun breviàri, en fasènt quàuquis ana-veni dins la pèço. Pièi
s’arrèsto, barro lou libre, lou pauso sus soun burèu e tiro sa mostro)

Dos ouro manco cinq... Bon, ai lou tèms d’un pau travaia en esperant l’enterrado
qu’es... à tres ouro. Pauro Madamo Bounaud. (Un moumen) Me faudra sounja de la
ramplaça à la tèsto de la Coungregacioun.... Mai veiren acò pus tard. Pèr l’ouro, ai
d’acaba la redacioun dóu buletin parrouquiau. Sian lou... 18 e l’estampaire reclamo li
tèste pèr lou 20... Vole pas risca d’èstre en retard... (Sort un doursié e vèn s’asseta.
Destrìo de papié... legis, e se bouto à escriéure.( Un moumen) - (Aqui la porto dóu founs
se duerb plan-plan la servicialo Terèso testejo, espincho e rintro sèns brut, soun
escoubeto à la man.)

SCENO II

Lou Curat, Terèso.

(Lou curat es talamen afouga dins soun obro qu’a pas vist, nimai ausi sa servicialo.
Jo de scèno: Terèso fai d’escoundoun lou tour de la peço, levant la póusso d’eici,
d’eila... Subran, brounco sus ’no cadiero:)

Terèso, leissant escapa:

Houi!...

Lou Curat, levant la tèsto:

Terèso!... De que fasès aqui ? (Terèso, mouqueto, brando soun plumassoun) Ame
pas, lou sabes, que fagués la póusso dóu tèms que travaie...

Terèso, aigro: 

E s c u s a s-me pulèu de ma malo-adresso.... Ai brounca, sènso acò, vous n’avisessias
meme pas... Me fau bèn neteja, cade jour, e renja ’n pau vòstis afaire. Es que n’i’a un de
garavai, sus voste burèu! La cato ié retroubarié pas si pichot!... De mouloun de libre, de


